
१०.व्यङ्ग्यबिन्दुः]
११५
मन्दारमरन्दचम्पूः ।



	

राधाकल्पा न काप्यस्ति यद्गोपीशतसेविता ।

इत्यत्रार्थी तद्धितगा त्वधमेयोपमा मता ॥ ३१ ॥

राधिकेव न लोकेऽस्ति यन्मुकुन्दपदे सदा ।

रतेत्यत्राधमेया स्याच्छ्रौती प्रोक्ता समासगा ॥ ३२ ॥

यथा राधा तथा नैव यत्कृष्णातिदयोदया ।

अत्र वाक्यगता श्रौती त्वधमेयोपमा मता ॥ ३३ ॥

अधमेयोपमा चेयं न सर्वमतसंमता ।

वाचकस्यानुपादाने स्यात्तत्रावाचकोपमा ।

क्विपा लुप्ता क्यङा लुप्ता त्रिविधेति समासगा ।

खञ्जरीटति चाञ्चल्ये प्रोष्ठीपृष्ठायते द्युतौ ।

पद्मपत्रस्फुरन्नेत्र्या नेत्रमित्यत्र सा त्रिधा ॥ ३४ ॥

वाचकस्योपमेयस्याप्यनिर्देशश्च यत्र सा ।

अमेयवोपमा तत्र प्रोक्तालंकारकोविदः ॥

राधाया अधरश्चारुर्माधुर्येण सुधीयति ।

उपमेयस्य धर्मस्य लोपश्चेद्वाचकस्य च ।

कर्मक्यचावाधमेयोपमा तत्र प्रकीर्तिता ॥

कल्पशाखीयति सतां गोपिकाजनकामुकः ॥ ३५ ॥

उपमानेन धर्मेण लुप्ता चेद्वाचकेन च ।

तदा समासगा प्रोक्ता प्राज्ञैरधनवोपमा ॥

कुरङ्गाक्षी सदापाङ्गान्करोति मयि राधिका ।

वाचकस्योपमानस्य लोपे चावाचकोपमा ।

मन्दं राधा समायाति मृगराजाल्पमध्यमा ॥ ३६ ॥

धर्मोपमानयोर्लोपे प्रोक्ता तत्राधनोपमा ।

आर्थी श्रौतीति सा द्वेधा कीर्तिता द्विविधा यथा ॥

मदेभसंनिभगतिः कदा यातीह राधिका ।

कथं द्रुतं गच्छसि त्वं करिणीव गतिस्तव ॥ ३७ ॥

